
Il-Predikazzjoni tas-Salib

Fil-hajja mhix sitwazzjoni ideali meta minhabba d-dubji u l-incertezzi li jkollu wiehed
gatt ma jiehu pozizzjoni dwar xejn. L-indecizjoni tirrendi lill-bniedem dghajjef u
mifxul. In-nuqqgas ta’ determinazzjoni tant hu serju li xi darba jkun ahjar li minkejja
n-nuqqas ta’ certezza wiehed jiehu decizjoni milli jibga’ sospiz u ma jafx x’jagbad
jaghmel!

Imma jekk fil-hajja mhux sew li wiehed ikun mikul bid-dubji, dagshekk iehor jista’
johloq thassib bniedem li huwa wisq ¢ert minnu nnifsu! Hawn karattri li tant huma
kunfidenti maghhom infushom li jaslu biex jahsbu li dak li jghidu huma biss huwa
tajjeb. Dawn it-talin ikunu tant determinati, li kapaci jkunu ta’ rashom u mhux
lakemm jibdlu fehmithom.

Sawlu ta’ Tarsu kien minn din it-tieni kategorija. Kellu personalita gawwija u kien
car fi hsiebu. Kien bniedem ta’ prin¢ipju u ma jmilx quddiem l-iebes. Xejn u hadd
ma kien ser iwaqqfu milli jwettaq dak li kien konvint minnu. Hu stess jikkonferma
kemm kellu fiducja fih innifsu meta lill-Filippin jiktbilhom illi “jekk hemm xi hadd li
ghandu jqgieghed it-tama tieghu fil-gisem, jiena ghandi aktar minnu” (Fil 3:4). Biz-
zelu li kellu Sawl kien jippersegwita 1-Knisja (ara Fil 3:6). Huwa fatt li Sawl kien
“attrezzat” tajjeb kemm kulturalment u kemm fir-religjon: trabba f’familja Lhudija
osservanti, u tkisser fit-taghlim religjuz taht il-gwida ta’ Gamaljel, tant li, fi kliemu
stess, “kont ’il quddiem fir-religjon Lhudija fost il-poplu tieghi aktar minn shabi
kollha tampari, imgennen kif kont ghat-tradizzjonijiet ta’ missirijieti” (Gal 1:14).
Jidher car li kien imharreg fir-retorika Griega u kellu kelma li tipperswadi. Fuq
kollox kellu 1-“poter” minghand il-Qassis il-Kbir f’Gerusalemm biex jagbad u jarresta
lill-Insara li skond hu kienu membri ta’ setta religjuza!l Altru li Sawl kien
“rottweiler”!

[llum li geghdin ni¢celebraw il-festa tal-Konverzjoni ta’ San Pawl, tigini wahidha 1-
mistogsija dwar x’wassal biex dan ir-ragel, li ghalih nistghu nghidu kollox barra li
kien indeciz, halla warajh il-konvinzjonijiet radikali u t-tradizzjonijiet ta’ missirijietu
biex haddan twemmin gdid! Anzi qed nitkellmu dwar persuna li, frott tal-bidla li
sehhet fiha, ikkawzat bidla epokali — bil-predikazzjoni u 1-vjaggi missjunarji tieghu,
Pawlu pogga l-pedament ta’ realta gdida: ic-civilta Kristjana.

Kollox kellu I-bidu tieghu fit-triq minn Gerusalemm ghal Damasku, fejn Pawlu
jiltaga’ ghall-ewwel darba ma’ Gesi Kristu! Kif 1-Appostli kellhom bhala kredenzjali
1-fatt 1i kienu ma’ Kristu, Pawlu, frott ta’ din id-dehra fit-triq ta’ Damasku, jiftahar li
hu wkoll xhud okulari ta’ Gest: “Jagaw m’iniex Appostlu? Ma rajtx jien lil Sidna
Gesu?” (1 Kor 9:1). Huwa jkompli jghid: “Fl-ahhar deher lili wkoll wara kulhadd,
gisni twelidt mormi gabel il-waqt, ghax jien 1-inqas wiehed fost 1-Appostli” (1 Kor
15:8). Meta fl-ittri tieghu Pawlu jirreferi ghal din l-esperjenza tat-triq ta’ Damasku,
Pawlu ma jsejhilhiex biss “dehra” imma “dawl tal-gharfien tal-glorja ta’ Alla” (2 Kor
4:6), “ghazla”, “rivelazzjoni” u “missjoni” (ara Gal 1:15).



F’din id-dehra Pawlu ra lil Kristu Rxuxtat mill-mewt; imma dak li sahhar lil Pawlu
ma kienx biss il-misteru tal-Qawmien, imma wkoll il-misteru tat-tbatija u l-mewt li
ghadda minnhom Kristu. Il-gisem glorjuz ta’ Kristu huwa gisem immarkat bil-pjagi,
sinjal tal-passjoni u I-mewt tal-Imghallem! Huwa minnu li kieku Kristu ma qamx, it-
twemmin taghna kien ikun fieragh, imma meta 1-Missier qajjem lil Ibnu mill-mewt,
huwa kien ged japprova l-att ta’ mhabba li wettaq fuq is-salib. Fil-fatt Pawlu jibga’
ssummat meta jiltaga’ ma’ dak Alla li fuq is-salib “imut” biex jifdi lill-bnedmin! Hija
d-dehra ta’ Kristu Msallab li tolqot bil-kbir lil Pawlu! Il-qawmien mill-mewt huwa
azzjoni divina; imma li Kristu, 1-Iben ta’ Alla, jitlef hajtu biex il-bniedem jikseb hajtu,
hija azzjoni divina wisq aktar gawwija. Fil-fatt ghal Pawlu s-salib bi Kristu fuqu
mhux biss huwa “oggett” li quddiemu wiehed jista’ jitfixkel jew jista’ jieqaf jadura I-
kobor ta’ Alla, imma huwa wkoll “kelma” fis-sens li s-salib jitkellem dwar l-imhabba
ta’ Alla. Ahna l-bnedmin mhux lakemm nifhmu ghaliex bniedem jaghti lilu nnifsu
ghal bniedem iehor; mela kemm iktar jisboq ir-raguni taghna I-fatt li huwa Alla li jbati
u jissagrifika hajtu ghalina I-bnedmin! Ghalhekk is-salib, li ghall-pagani huwa bluha
u ghal-Lhud huwa skandlu, ghal Pawlu sar strument ta’ bidla!

Ahna drajna zzejjed inserrhu harsitna fuq il-Kurcifiss! Tant drajna, li dik id-dehra
miskina ta’ Alla, li fi kliem San Pawl “sar sahta ghalina” (Gal 3:13), ma ghadha tfisser
xejn ghalina! X’gara? Ahna wkoll hemm bzonn “ninzlu minn fuq iz-ziemel” li
f’certu sens harab bina; ghax jekk nibgghu sejrin hekk hemm ir-riskju li nagghu minn
precipizzju u nintilfu. Qed nirreferi ghar-raguni, jew aghar minn hekk ghan-nuqqgas
ta’ raguni, ghax l-intellett tal-bniedem ma jistax ma jirrikonoxxix li hemm Alla! Qed
nirreferi ghas-suppervja taghna l-bnedmin li ged taghmel taghha bhal ziemel sfrattat.
Billi ged nafdaw izzejjed fuq ir-raguni, wasalna biex inwarrbu lil Alla, konvinti 1i
rajna f’idejna! Kemm hija f’waqtha l-osservazzjoni li jaghmel 1-Appostlu tal-Gnus:
“Billi fl-gherf ta’ Alla, id-dinja b’gherfha ma gharfitx lil Alla, Alla ghogbu jsalva lil
min jemmen bil-bluha tal-predikazzjoni [il-kelma (logos) tas-salib]” (1 Kor 1:21).

Nifhem li mhux facli li r-raguni wahidha twassal lill-bniedem ghand Alla. Ghax il-
logika ta’ Alla tghaddi l-logika tal-bniedem — il-mod kif jahseb Alla jisboq il-mod tal-
hsieb uman! Is-Salib huwa konferma ta’ dan! B’liema ragunament naslu biex nifhmu
lil Alla li, misjuq mill-imhabba lejn il-bniedem, jasal biex imut ghalina? Kif jikteb
Pawlu, “il-bluha ta’ Alla hija gharfa aktar mill-bnedmin” (1 Kor 1:25). Kienet din il-
bidla 1-kbira 1i sehhet f’Pawlu meta Itaga’ ma’ Kristu Msallab: Pawlu ma bagax
jirraguna bil-logika tal-bnedmin imma beda jahseb u jagixxi bil-logika ta’ Kristu.
Kien ghalhekk li lill-Insara ta’ Filippi, Pawlu jiktbilhom: “Ahsbu bhalma kien jahseb
Kristu Gesu: hu li, ghad li kellu n-natura ta’ Alla, ma qaghadx ifittex tieghu li hu dags
Alla, imma tnezza’ minn kollox, billi ha n-natura ta’ Isir, sar jixbah lill-bnedmin, u
deher minn barra bhal bniedem; ¢ekken lilu nnifsu, billi obda sal-mewt, anzi sal-mewt
tas-salib” (Fil 2:5-8).

Fl-Ewwel Ittra lill-Korintin, Pawlu jitkeb dwar l-imhabba. Zgur li l-intuwizzjoni ta’
Pawlu dwar l-imhabba gejja minn ezempju bil-wisq gawwi: Gesu Kristu! Anzi,
hemm studjuzi tal-Iskrittura li jghidu li meta Pawlu qed jirrifletti dwar l-imhabba hu
ged jahseb fi Kristu Msallab, li hu I-Imhabba inkarnata! Fost hwejjeg ohra, Pawlu
jghid li l-imhabba kollox taghder — fis-sens li Alla jaghder lil kulhadd, anki lill-
midneb; 1-imhabba kollox temmen — fis-sens li Alla jibga’ jemmen fil-bniedem, anki
meta l-bniedem jaghmilhielu; 1-imhabba kollox tittama — fis-sens 1i Alla qatt ma jitlef



it-tama fil-bniedem, anki jekk il-bniedem jaghtih dahru; l-imhabba kollox tissaporti —
fis-sens li Alla jissaportina dejjem u f’kollox! Kemm hi differenti l-imhabba tieghu u
taghna! Ma nghidx li ma nhobbux, imma l-imhabba umana taghna ghandha l-limiti
taghha. Kif nistghu naghdru lil min jippersisti fl-izball? Kif nistghu nibqghu
nemmnu lil min huwa giddieb patologiku? Kif nistghu nkomplu nittamaw meta ma
naraw ebda tama? Kif hu possibbli li nissaportu dejjem, ukoll meta haddiehor jiehu
vantagg mit-tjubija taghna? Hawn hija l-lezzjoni li jaghtina Gest minn fuq is-salib!
Hawn tidher id-differenza bejn il-logika ta’ Alla u dik taghna l-bnedmin. Hawn
ghandi bzonn ninbidel jien, u nheggek tirrifletti biex tara huwiex il-kaz li anki inti
tibdel il-mod kif normalment tahseb u tagixxi. Din hija l-konverzjoni li garrab San
Pawl, u minn dan il-process jehtiegilna nghaddu, anki bhala Knisja!

Huwa fatt li mhux facli ghalina li naghmlu din ir-rivoluzzjoni wahidna! Pawlu kellu
bzonn l-akkumpanjament ta’ Hananija, tad-dixxipli ta’ Damasku u ta’ Gerusalemm
(ara Atti 9:10-30). Fi kliem iehor, Pawlu kellu l-ghajnuna tal-komunita Nisranija li
ghenitu jkompli jnizzel gheruqu fil-misteru ta’ Kristu! F’Pawlu, l-imhabba ghal
Kristu hija msiehba mill-imhabba ghall-Knisja, tant li jidentifikahom ma’ xulxin kif
ghamel fit-triq ta’ Damasku: hu li kien qed jahbat ghall-Insara, jisma’ lil Kristu
jehidlu: “Jien Gesu, li int qieghed tippersegwitah” (Atti 9:8). Huwa jasal biex isejjah
il-Knisja “il-gisem ta’ Kristu, u kull wiehed minnkom il-membru tieghu” (1 Kor
12:27).

Hekk ukoll illum il-komunita ekklezjali trid temmen b’aktar gqawwa li “il-
predikazzjoni (il-kelma) tas-salib hija bluha ghal dawk li jintilfu, imma ghal dawk li
jsalvaw, ghalina, hi l-qawwa ta’ Alla” (1 Kor 1:18). Anzi, huwa meta hija msallba
bhal Kristu u ma’ Kristu li I-Knisja ssir “kelma... hajja u qawwija, taqta’ aktar minn
xabla b’zewgt ixfar... tinfed sa tifred minn xulxin ir-ruh u l-ispirtu u 1l-gogi u 1-
mudullun” (Lhud 4:12). Hekk il-Knisja, filwaqt li ma tehda qatt ixxandar dan il-
Vangelu, tibga’ miftuha biex tilga’ lil kull bniedem, sew jekk dghajjef u sew jekk cert
minnu nnifsu, biex tghinu jiltaga’ ma’ Kristu Msallab, ma’ din il-Kelma, bit-tama li
din il-laggha ggib bidla.



